ঢাবিতে সেমিনার
রাজনৈতিক দলগুলো ছাত্রদেরকে ব্যবহার করছে
বিশ্ববিদ্যালয় রিপোর্টার : সাবেক নির্বাচন কমিশনার ব্রিগেডিয়ার জেনারেল এম শাখাওয়াত হোসেন বলেছেন, রাজনৈতিক দলগুলো ছাত্রদেরকে ব্যবহার করছে। আর এভাবে তারা এক ধরনের সুবিধা ভোগ করেছে। এজন্য যুবক তথা ছাত্ররা তাদের নিজস্ব ভূমিকা সমাজে রাখতে পারছে না। তিনি বলেন, আজকাল রাজনৈতিক দলের নাম ভাঙ্গিয়ে অনেককেই টেন্ডারবাজি ও চাঁদাবাজি করতে দেখা যায়।
গতকাল শনিবার বিকেলে ঢাকা বিশ্ববিদ্যালয়ের আরসি মজুমদার অডিটরিয়ামে ‘‘ইউথ ফর পিচ ইন সাউথ এশিয়া’’ বিষয়ক আন্তর্জাতিক এক সম্মেলনে তিনি এ কথা বলেন। সাউথ এশিয়ান ইউথ ফর পিচ এন্ড প্রোসপারিটি সোসাইটি নামক একটি সংগঠন এ সম্মেলনের আয়োজন করে। সেমিনারে এসময় মূল প্রবন্ধ উপস্থাপন করেন মিসেস সেগুফতা মেহজাবিন।
সেমিনারে উপস্থিত ছিলেন তত্ত্বাবধায়ক সরকারের সাবেক উপদেষ্টা মো. সি এম শফি সামি, বাংলাদেশ সরকারের সাবেক পররাষ্ট্র প্রতিমন্ত্রী মো. আবুল হাসান চৌধুরী, নেপাল দূতাবাসের ডেপুটি চিফ মো. আমের আহমেদ আতোজাই। সভাপতিত্ব করেন সেন্টার ফর ফরেন অ্যাফেয়ার্স স্টাডিজ বাংলাদেশের চেয়ারম্যান রাষ্ট্রদূত আশফাকুর রহমান।
শফি সামি যুবকদের উদ্দেশে বলেন, নিজ দেশের সংস্কৃতিকে অাঁকড়ে ধরে অপসংস্কৃতি দূর করতে হবে। ঐতিহাসিকভাবে দ.এশিয়া শান্তির অঞ্চল। আবার অনেক জায়গায় শান্তি বিঘ্নিতও হচ্ছে। তিনি দ.এশিয়ায় শান্তি প্রতিষ্ঠায় তরুণদের এগিয়ে আসার আশাবাদ ব্যক্ত করেন।
